
আন্ধা বন্ধু








(১)




ভিক্ষা দাওগো নগরবাসী তোমরা সকলে।

খাড়া হইল আন্ধা বন্ধু রাজার তুন[১] দুয়ারে॥

ভোর গগনে খইরা[২] মেঘরে সিন্দুর তার গায়।

রাজপন্থে কোন্ বা জনে বাঁশীটি বাজায় রে বাঁশীটি বাজায়॥

দূর গাঙ্গের কূলে খাড়াইয়া আছিল ভালা লিলুয়া বয়ার[৩]।

শুন্যা সে বাঁশীর গান লাগিল চমৎকার॥

কোন্ বা দেশের ভাইট্যাল নদী বহিল উজানী।

পাড় ভাঙ্গান্যা নদীর কূলে ঢেউএর কানাকানি॥

ভোর বিয়ানে[৪] ডালুম[৫] কলি ফুটলো ডাল ভরা।

কেমন জানি আস্মান জমিন কেমুন চাঁদ তারা॥

দুনাইর মোর কেউ নাই একলা একলা ফিরি।

বাড়ী নাইরে ঘর নাই গাছ তলায় বসত করি।

যেই বিরখের তলায় যাইরে ছায়া পাইবার দায়।

সেই বিরখ না আগুনি বর্ষে অন্তর পুইরা যায়।

গাঙ্গের ঘাটে গেলে গাঙ্গে পানি যে শুকায়॥






	↑ তুন=স্থান।

	↑ খইরা=খয়ের রঙ্গের।

	↑ লিলুয়া বয়ার=মৃদু বাতাস।

	↑ ভোর বিয়ানে=সকালে।

	↑ ডালুম=ডালিম।

